
UVOD

Među ekpertima, teoretičarima i praktičarima, postoji jedinstven stav o tome da su poduzetništvo i menadžment neophodni u svim oblastima ljudskog djelovanja i da je bez njih skoro nemoguć prikladan razvoj privrede i društva u cjelini. Osnovne performanse poduzetništva i menadžmenta nameću potrebu uočavanja, izbora, profiliranja i angažovanja najboljih mogućih kadrova za ove funkcije. Iz tih razloga neophodno bi bilo provoditi istraživanja za kandidate koji bi u dogledno vrijeme mogli postati poduzetnici i menadžeri ili koji već djeluju kao poduzetnici ili menadžeri. Za kadrove koji bi u budućnosti mogli postati poduzetnici neophodno je istražiti:


- svjesnost svoje pozicije u društvu u pogledu zapošljavanja


- znanje o poduzetništvu i sličnim funkcijama


- potrebe i očekivanja vezane za poduzetništvo


- osobine, vještine i sposobnosti za poduzetništvo


- sklonost radu s grupama ili timovima djelatnika


- stavovi o pitanjima bitnim za poduzetništvo i sl.


Značaj ovih istraživanja ogleda se u potrebi selektiranja odluka o:


- bitnim elementima poduzetničkog ambijenta


- formalnom i obaveznom edukacijom o poduzetništvu


- selekciji kadrova koji imaju poduzetničke performanse


- posebnoj edukacija ovih selektiranih kandidata


- trenažu u realnim okolnostima


- afirmaciji timskog i multidiscipolinarnog pristupa poduzetništvu od ideje, prilike do akcije i sl.


Vrlo pogodna grupa za ovakve vrste istraživanja su studenti (diplomci) zavšnih godina studija, koji su bogati određenim teorijskim znanjima, dok su vrlo skromni u praktičnim znanjima. Istraživanje potreba i očekivanja diplomaca  Univerziteta u Tuzli vezanih za poduzetništvo trebalo bi da pokaže njihovo razumijevanje najznačajnijih pojmova iz poduzetničke djelatnosti, orijentacijsko pozicioniranje vlastitog stanja, potencijala, mogućnosti i djelovanja u poduzetništvu, jasnoj distinkciji i odvajanju boljeg i lošijeg u poduzetništvu, mogućnosti za utvrđivanje pravaca usmjeravanja i ispravnijeg djelovanja u praksi, novih opredjeljenja u edukaciji i sl.

1.  METODOLOGIJA ISTRAŽIVANJA

1.1.   Definisanje problema i hipoteze istraživanja

Univerzitet u Tuzli je do provođenja istraživanja fragmentarno provodio edukaciju studenata iz oblasti menadžmenta i poduzetništva (osim na Ekonomskom fakultetu). S obzirom na promjene u okruženju koje se dešavaju ili se očekuju, a koje su vezane za tržište roba/usluga, finansijska tržišta i tržište rada u BiH, postavlja se zahtjev za unaprjeđenjem znanja i sistema edukacije, posebno u oblasti praktičnih tržišnih znanja (marketing, poduzetništvo, menadžment i sl.).


Tržišta proizvoda/usluga i rada pred diplomirane studente Univerziteta u Tuzli postavljaju sve veće zahtjeve u pogledu praktičnih znanja i vještina. Mladim stručnjacima bez radnog iskustva neophodno je pomoći u dostizanju poduzetničkog duha, poduzetničkoj realizaciji poslovnih inovacija ili kreativnih imitacija, menadžerskih i marketinških znanja i sl.


Kapaciteti Univerziteta u Tuzli omogućavaju pružanje vrlo širokog asortimana usluga od edukacije studenata i naučno-istraživačkog rada, do formiranja univerzitetskog poslovnog inkubatora. Prije nego što se provede postupak edukacije, trenaža i unaprjeđenja tržišnih znanja diplomaca, neophodno je bilo sagledati postojeće stanje u pogledu potreba studenata i izgleda za buduće njihovo konkurentsko uključivanje na tržište roba, usluga i rada, posebno kroz realizaciju poduzetničkih ideja. Istraživačka hipoteza je postavljena u slijedećem obliku: Studenti diplomci Univerziteta u Tuzli imaju potrebu za dodatnom edukacijom iz oblasti poduzetništva, što će im omogućiti konkurentnije uključivanje na tržište proizvoda i usluga kroz realizaciju poduzetničkih projekata.

Istraživanje koje je provedeno polazi od toga u BiH ima ograničenja i defekata posebno u oblastima:


- potencijala, šansi i alternativa za ostvarenje uspješne karijere


- motiviranosti okruženja da podupire poduzetništvo


- vrednovanja stvarnog potencijala i otkrivanja uspješno utrživih prilika


- poslovnog planiranja i intenzivnoj početnoj podršci pri uvođenju nove djelatnosti


- organizovanja povoljnog i samopodsticajnog okruženja i sl. 

1.2.   Predmet i ciljevi istraživanja 


Da bi se prethodno uočen problem razumio i objasnio, neophodno ga je bilo objektivno i empirijski istražiti, kako bi se identifikovali i usmjerili uzroci ponašanja, a rezultati projektovali na cijelu populaciju. Stoga su predmet ovog istraživanja bile potrebe studenata za poduzetničkim znanjima. Osnovni ciljevi istraživanja bili su slijedeći:


- odrediti opšti nivo znanja diplomaca o poduzetništvu


- utvrditi nivoe podrške studenata unaprjeđenju programa edukacije iz oblasti poduzetništva


- utvrditi stavove i mišljenja studenata koja utječu na opredjeljenje za poduzetništvo 


- utvrditi ključne nivoe poduzetničkih znanja studenata


- provjera ispravnosti vlastitih gledišta i djelovanja


- definisati nivoe znanja koja su im neophodna za realizaciju poduzetničkog projekta od ideje do biznisa


-  socio-demografske, polne, stručne i druge karakteristike diplomaca opredjeljenjih za poduzetništvo.


Jedinice istraživanja su bili studenti završnih godina studija svih fakulteta i odsjeka Univerziteta u Tuzli. 

1.3.   Sekundarni i primarni podaci


Sekundarni podaci prikupljeni su iz slijedećih izvora: univerzitetska statistika, Samoevaluacije Univerziteta u Tuzli, Nastavni plana i program studija fakulteta Univerziteta u Tuzli (stari i novi), web stranica Univerziteta u Tuzli i sl. Primarni podaci prikupljani su anketnim ispitivanjem i putem fokus grupe.

1.3.1.   Anketiranje studenata


Objekat ispitivanja su bili studenti završnih godina studija. Podaci su se prikupljali uz pomoć anketnog upitnika kojeg su studenti sami popunjavali uz pomoć 4 anketara – studenta saradnika na projektu.


Prvom grupom pitanja u anketnom upitniku željela se utvrditi svjesnost vlastitih potencijala i šansi diplomaca za početak i realizaciju uspješne karijere. U tom smislu istraživanje je fokusirano na oblast šansi za ostvarenje uspješne karijere. Poseban akcenat stavljen je na utvrđivanje slijedećih podataka koji najbliže odgovaraju stanju, stavovima, ostvarenjima, sklonostima i osobinama diplomaca:


- očekivano vremensko razdoblje za početak ostvarenja karijere


- broj ciljeva i alternativa za karijeru (njihove namjere)


-  šanse za uspjeh u karijeri.

Stavovi diplomaca o vremenskom razdoblju početka, planiranja i ostvarenja karijere su posljedica njihovih neformalnih uopštavanja, određenih fragmentarnih i spekulativnih informacija sa tržišta radne snage i vlastite procjene tražnje za profilima njihove struke. Studentima nisu organizovano prezentirani empirijski rezultati zapošljavanja struka u prethodnim periodima ili neke druge analize. 


Planirana veličina uzorka bila je n=400 studenata završnih godina studija Univerziteta u Tuzli. Zbog neodazivanja studenata anketirano je n=374 studenta. Uzorak koji je  odabran u istraživanju je prigodni, pošto su anketirani svi prisutni studenti diplomci na odsjecima, odnosno fakultetima. S obzirom da je uzorkom obuhvaćeno 42,84 % osnovnog skupa (populacije), odabrani uzorak je ocjenjujen adekvatnim i dovoljno reprezentativnim.

1.3.2.   Fokus grupa


Podaci grupne diskusije su se prikupljali uz pomoć vodiča za fokus grupu. Istraživanje je proveo moderator – saradnik na projektu sa ostalim saradnicima.

Za učešće u fokus grupi pozvano je 17 studenata. Izbor pozvanih studenata zadovoljavao je kvote u odnosu na utvrđena obilježja u toku anketnog istraživanja (profil studija, pol, mjesto stanovanja, i sl.). Naša procjena bila je da će stepen neodazivanja za učešće biti 20-25% studenata. Fokus grupa je realizirana uz učešće 10 studenata, što je zadovoljavalo kriterije za uspjeh grupne diskusije.


Cilj fokus grupe bio je slobodno iznošenje stavova i mišljenja studenata Univerziteta u Tuzli na temu «Istraživanje i utvrđivanje potreba za poduzetničkim znanjima  i dodatnom edukacijom iz oblasti preduzetništva».

2. REZULTATI ISTRAŽIVANJA

2.1.   Analiza sekundarnih podataka


S obzirom da Univerzitet u Tuzli ima pretenzije da postane poduzetnički univerzitet analiziran je pravno-formalni aspekt sadržine predmeta iz oblasti ekonomije, menadžmenta i poduzetništva po starom nastavnom planu (koji su slušali studenti sa kojima je provedeno primarno istraživanje) i novom nastavnom planu usvojenom školske 2003/04. godine. 


Na osnovu analize starog nastavnog plana (bez Ekonomskog fakulteta) uočljivo je da su studenti ranijih generacija skromno educirani poduzetničkim i srodnim znanjima. 
Na mnogim odsjecima i fakultetima uopšte nisu imali priliku slušati niti jedan predmet iz ove oblasti. Stoga se moglo očekivati da i studenti sa kojima je provedeno primarno istraživanje imaju skromna znanja iz oblasti poduzetništva i srodnih nauka.


Novi nastavni plan napravio je blage promjene u odnosu na ovu grupu predmeta, ali očigledno pojedini fakulteti Univerziteta još nisu spremni uhvatiti se u koštac sa tržišnim i poduzetničkim zahtjevima studenata i potrebama tržišta, tako da su apsolutno potcijenili aspekt poduzetništva i menadžmenta, mimo osnovnog studijskog profila. Stoga ocjenjujemo da Univerzitet u Tuzli još uvijek pravno-formalno nije obezbijedio pretpostavke da se razvije u pravi poduzetnički univerzitet, tako da su mu neophodne značajnije promjene u ovom pravcu. 


Ukupan broj studenata na Univerzitetu u Tuzli u akademskoj 2003/04. godini bio je 11.608. Od tog broja 6,5 hiljada studenata pohađalo je nastavu, više od tri hiljade studenata bilo je u statusu ponavljača, a ostalo su apsolventi i imatrikulanti. Oko 7,5 hiljada studenata su studenti čije školovanje finansira  Tuzlanski kanton, a oko 2,5 hiljade sami finansiraju svoje školovanje. 


Na osnovu analize diplomanata Univerziteta u Tuzli po godinama starosti utvrđeno je da je cca 55% studenata diplomanata starijih od 27 godiina, što egzaktno ukazuje na neefikasnost studija. Takođe se može zaključiti da vrlo malo studenata (8,02%) diplomira sa 24 godine starosti, a samo 5,70% studenata studij završava sa 23 godine. 

2.2.   Rezultati primarnih istraživanja


Na osnovu provedenih istraživanja potvrđena je istraživačka hipoteza jer studenti diplomci Univerziteta u Tuzli su iskazali značajnu potrebu za znanjima i dodatnom edukacijom iz oblasti poduzetništva što bi im omogućilo konkurentnije uključivanje na tržište proizvoda/usluga i rada realizacijom vlastitih poduzetničkih projekata. Analiza je provedena za cijeli uzorak, po fakultetima i posebno je izdvojena grupa studenata koju čine ispitanici koji su izjavili da nakon diplomiranja žele «razviti svoju poduzetničku ideju». Osnovni operativni zaključci koji proizilaze na osnovu provedenog istraživanja su slijedeći: 
- Opšti nivo znanja diplomaca o poduzetništvu je nezadovoljavajući.

U prilog ocjeni o nezadovoljavajućem opštem nivou znanja diplomaca o poduzetništvu idu slijedeći rezultati ankete:


• Provjerom elementarnog znanja iz oblasti biznis planiranja pokazano je izuzetno slabo poznavanje anketiranih studenata. Čak 88,50 % anketiranih ne poznaje  niti jedan od elemenata biznis plana. 


• Čak 91,44 % studenata nije učestvovalo ni u kakvim oblicima organizovanih aktivnosti, edukaciji i promociji poduzetništva na Univerzitetu ili od strane vladinih ili nevladinih organizacija. 


• Na osnovu izjava o znanjima koja im nedostaju, od ukupnog broja anketiranih  najveći broj odgovora se odnosi na nedostak praktičnih poduzetničkih znanja (56,95 %) i znanja o poduzetništvu, uopšte (51,34 %) (mogli su se opredijeliti za dva odgovora).

· Ni na jednom ključnom nivou poduzetničkih znanja studenti nisu pokazali zadovoljavajuće znanje


Ključne nivoe poduzetničkih znanja studenata utvrdili smo putem njihovog vlastitog stava, provjere znanja i informisanosti o poduzetništvu.


• Najveći broj studenata cca ¾ anketiranih smatra da nema dovoljno poduzetničkih znanja ili nije svjesna da li ih ima dovoljno da započne vlastiti biznis nakon diplomiranja. 


• Najviše im nedostaju praktična poduzetnička znanja, potom znanja o poduzetništvu, uopšte. 


• Od ukupno anketiranih 87,2 % studenata smatraju da nemaju ili ne znaju da li imaju dovoljno znanja za kreiranje poduzetničke ideje.


• Anketirani studenti su slabo informisani o kreativnim i profitabilnim poduzetničkim i marketinškim probojima, što ukazuje da uspjesi tih vizionara i lidera imaju nedovoljan utjecaj na stavove i ponašanja u karijeri diplomaca. Najveći broj studenata (cca 80 % anketiranih) nije upoznat ili uopšte ništa ne zna o uspjesima ove vrste lidera poduzetnika kroz brzo rastuće mala preduzeća.


• Na nivou biznis planiranja anketirani studenti su iskazali vrlo loše znanje.


• Također, nedostaju im znanja i informacije koje se odnose na oblast mogućih izvora finansiranja poduzetničkih projekata. Od ukupnog broja anketiranih svega 8,3 % smatra da imaju znanja o tome ko bi mogao sponzorirati njihove poduzetničke projekte, dok ostali ne znaju ili su indiferentni.

- Utvrđeni su nivoi potrebnih znanja diplomaca za realizaciju poduzetničkih projekta od ideje do biznisa


Opšti zaključak koji se na bazi istraživanja nameće je taj da su anketirani studenti svjesni tenutnih poduzetničkih (ne)znanja, ali takođe i poduzetničkih potreba, odnosno nivoa znanja koja su im neophodna da bi realizirali svoj poduzetnički projekt nakon diplomiranja. Na osnovu rezultata ankete potrebe studenata vezane za poduzetništvo bile bi slijedeće:


• Više vjere u sebe da se nakon završenog fakulteta može realizirati sopstvena poduzetnička ideja (svega 18,5 % anketiranih vjeruje);


• Više znanja o poduzetništvu, uopšte;


• U okviru njega neophodno je dominantno učešće praktičnih poduzetničkih znanja (više prakse);


• Više kreativnih znanja o poduzetničkoj ideji (svega 12,8 % zna);


• Više znanja o planiranju poduzetničkih projekata (svega 11,5 % zna);


•Više znanja o izvorima finansijskih sredstava za realizaciju poduzetničke ideje (svega 8,3 % anketiranih zna);


• Više izvora informacija o poduzetništvu (svega 20-ak % anketiranih imaju neke informacije);


• Više znanja o timskom radu i liderstvu u realizaciji poduzetničkih  projekata (rezultat fokus grupe);

· Utvrđeni su osnovni stavovi i mišljenja studenata koja utječu na njihovo opredjeljenje za poduzetništvo


Osnovni opredjeljujući stavovi i mišljenja anketiranih studenata za vlastito poduzetništvo determinisani su svjesnošću njihove «tržišne» pozicije (karijera) nakon diplomiranja i nivoom razvoja poduzetništva u BiH (poduzetnički ambijent).


Analiza istraživanja svjesnosti vlastitih potencijala i šansi diplomaca za početak i realizaciju uspješne karijere nakon diplomiranja dala je slijedeće rezultate:


•Anketirani studenti gaje optimističko raspoloženje u pogledu brzine zapošljavanja nakon diplomiranja. Anketa je pokazala da cca 65 % diplomaca očekuje da se zaposli u vremenu do godinu dana nakon diplomiranja, a čak 47,60 % smatra da će se zaposliti u vremenu do šest mjeseci.


• Anketirani diplomci neće značajnije utjecati na povećanje ponude poduzetnika budući da najveći broj njih preferira zapošljavanje u «mirnijim» vodama (nepoduzetničke djelatnosti) državnih preduzeća (65,51 %) i javne administracije (18,72 %).


• Kao indikator promjena obećavajuće su izjave 22,19 % anketiranih koji svoju karijeru planiraju realizirati kod privatnih poslodavaca.


• Od ukupnog broja svega 16,58 % anketiranih planira da se opredijele da nakon diplomiranja razvijaju vlastite poduzetničke ideje, tj. imaju namjeru baviti se poduzetništvom.


• Anketa je pokazala da vrlo mali broj diplomaca ima namjeru odlaska u inostranstvo (svega 10,45 %), kako bi tamo nastavili svoju poslovnu karijeru. 


• Na osnovu ankete može se zaključiti da najveći broj studenata vjeruje u sebe i smatra da je veličina vlastitog potencijala, sposobnosti i vještina najbitnija za ostvarivanje uspješne karijere (63,90%), a potom slijede sreća i životne okolnosti (36,90 %) i privatan život i podrška porodice (27 %). 


Anketirani studenti i fokus grupa smatraju da su poduzetničke aktivnosti u BiH pretežno usmjerene u društveno poželjnim pravcima. Tako od ukupnog broja anketiranih mali broj diplomaca (svega 6,95 %) šansu za uspješnu karijeru vidi u sklonosti napredovanju pomoću «veza» i dodvoravanja. Učesnici fokus grupe su se složili da neregularnosti u oblasti poduzetništva postoje, ali one su posljedica nepoželjnih pravaca u svim sferama života, a ne samo u poduzetništvu.


U pogledu ocjene poduzetničkog ambijenta rezultati istraživanja su slijedeći:


• Od ukupnog broja anketiranih 64,71 % studenata smatra da je organizovanost društva u BiH u stvaranju povoljnog poduzetničkog ambijenta loša, dok 24,60 % studenata smatra da je organizovanost zadovoljavajuća (ocjena 2 ili ispod prosjeka). 


• Većina učesnika fokus grupe ocjenila je poduzetnički ambijent u BiH kao vrlo nepovoljan. Smatra se da su uzroci tome: nepoštivanje i nesprovodjenje zakona, tromost, aljkavost i sporost birokratije, nemogućnost dobivanja informacija o načinima sistema finansiranja poduzetničkih projekata i sl.


• U stvaranju poduzetničkog ambijenta istaknuta je negativna uloga medija koji doprinose stvaranju loša slika o poduzetništvu uopšte, jer se propagiraju samo negativne stvari, a vrlo malo je ili nikako, ustupljeno prostora uspješnim biznismenima. 


• Fokus grupa je ocijenila da je trenutna uloga Univerziteta u kreiranju poduzetničkog ambijenta marginalna. 


Na osnovu stepena slaganja ispitanika sa određenim tvrdnjama o karakteristikama poduzetnika ili svojim vlastitim karakteristikama utvrdili smo slijedeća obilježja njihovog opredjeljenja za poduzetništvo: 


• Većina anketiranih studenata smatra da  poduzetnici moraju imati «posebne» osobine (ljudske, stručne i dr.).


• Većina anketiranih studenata smatra da poduzetnici trebaju biti visokospecijalizirani pojedinci.


• Anketirani studenti pretežno vjeruju da je poduzetnika moguće stvoriti kroz kvalitetnu edukaciju u školskim klupama.


• Najveći broj anketiranih smatra da ako bi se opredijelili za biznis da bi to bilo njihovo definitivno i trajno opredjeljenje. 


• Motivi opredjeljenja za vlastiti biznis anketiranih studenata bili bi različiti sa približno podjednakim učešćem: (1) nemaju drugog rješenja, (2) imaju ideju i kapital i (3) sigurni su da će uspjeti. 


• Učesnici fokus grupe smatraju da bi, između ostalog, trebalo mijenjati svijest poduzetnika. Pogrešno je mišljenje poduzetnika da je država ta koja treba da im omogući i obezbjedi posao.


• Anketirani studenti su iskazali zainteresovanost za timski rad, posebno u fazi definisanja poduzetničke ideje (prilike).


• Većina anketiranih je opredjeljenja realizacije poduzetničkih projekata u partnerstvu sa prijateljima ili rodbinom.


• Najviše ispitanika smatra da je do poduzetničke ideje najlakše doći saradnjom sa stručnjacima različitih profila (multidisciplinarni pristup).


• Najveći broj ispitanika nema iskustva u vrsti posla kojom bi se, evetualno, poduzetnički bavio.


• Nešto više od 1/3 anketiranih studenata stalno su zaokupljeni idejom o poduzetništvu, što je dobra pretpostavka za realizaciju poduzetništva nakon diplomiranja. 

· Provjerom ispravnosti vlastitih gledišta i djelovanja anketirani studenti su pokazali da imaju potencijal za pokretanje vlastitog biznisa


Anketirani studenti uglavnom posjeduju osobine koje karakterišu uspješne ljude i predispozicije za bavljenje vlastitim poduzetništvom. U prilog ovome idu slijedeći rezultati:


• Ambiciju kao karakteristiku uspješne karijere ima najveći broj anketiranih studenata (54,09 %)


• Najveći broj anketiranih ima sklonosti za planiranjem i upornost u dostizanju postavljenih ciljeva (cca 90 %).


• Najveći broj studenata (60 %) nemaju liderskih ambicija, dok izrazitih lidera i dobrih lidera među anketrianim ima 16,85 %, što je zadovoljavajuće. 


• Najveći broj anketiranih studenata (preko 90 %) želi da bude potpuno ili djelimično informisano o procesima koji se dešavaju oko njih.  


• Najsistematičnijih i najupornijih u realizaciji planiranog ima 43,6 % ukupno anketiranih studenata. 


• Najveći broj studenata kroz karijeru želi da ostvari odgovarajući društveni status.


• Najveći broj anketiranih studenata ima pozitivnu energiju djelovanja, upornost i žudnju za postignićem očekivanih rezultata. 


• Najveći broj studenata je opredijeljen za stjecanje marketinških znanja, sposobnosti i vještina kojima bi mogli da komercijaliziraju svoja znanja. 


• Anketirani studenti u najvećem broju imaju osobine upornosti i marljivosti u dostizanju ciljeva.


• Cca 80% anketiranih studenata su etične i poslovno moralne osobe, što je vrlo ohrabrujuće. 

· Utvrđeni su nivoi podrške studenata unaprjeđenju programa edukacije iz oblasti poduzetništva


• Studenti su do sada vrlo malo su učestvovali u organizovanoj edukaciji iz oblasti poduzetništva. 


• Na osnovu istraživanja može se zaključiti da cca 50% anketiranih studenata prati na elektronskim medijima emisije o poduzetništvu.


• Većina studenata smatra da na Univerzitetu trebaju slušati predmete iz oblasti poduzetništva i menadžmenta. 


• Anketirani studenti su kao osnovni razlog izbora predmeta iz oblasti menadžmenta i poduzetništva naveli povećanje znanja da bi se brže zaposlili (51,87 % anketiranih studenata), dok su slijedeći po rangu razlozi «stjecanje povoljnijih uslova za karijeru» i želja da se bave poduzetništvom nakon diplomiranja.


• Učesnici fokus grupe smatraju da bi jedini prihvatljiv način uvođenja predmeta o poduzetništvu bio putem seminara i prakse.


• Ideju o osnivanju edukativnog univerzitetskog biznis centra učesnici fokus grupe su ocijenili kao izvanrednu ideju. U okviru ankete za ocjenu dobro i više opredijelilo se 60,43 % anketiranih studenata, što ukazuje na potrebu većine studenata za jednim takvim centrom.


• Najveći broj studenata zainteresovan je da budu polaznici jednog takvog centra. 


• S obzirom na spremnost plaćanja usluga biznis centra, većina anketiranih studenata je indiferentna (51,33 %), tj. nije opredijeljena u odluci o spremnosti plaćanja, dok cca 20 % anketiranih je spremno plaćati uslugu edukacije takvog centra.


• U okviru sistema edukacije u biznis centru najviše su zainteresovani su za praktičan rad u manjim grupama polaznika, interaktivni rad nastavnik-polaznik i samostalno rješavanje praktičnih problema. Fokus grupa je naglasila da bi obuka maksimalno trebala trajati od 2 do 3 mjeseca, u manjim grupama polaznika.

· Utvrđene su socio-demografske, polne, stručne i druge karakteristike diplomaca opredijeljenih za poduzetništvo


Anketa je pokazala slijedeća socio-demografska obilježja ispitanika opredijeljenih za poduzetništvo:


• U spolnoj strukturi ispitanika učešće žena je 45,16 %, a muškaraca 54,84 %.


• Učešće studenata sa 23 i 24 godine koji bi trebali u roku završiti studij iznosi 41,94 %, dok studenata starijih od 26 godina ima 32,25 %.


• S obzirom na završenu srednju školu najviše studenata opredijeljenih za poduzetništvo dolazi iz gimnazije (33,33 %), mašinske škole (21,67 %), medicinske i elektrotehničke škole (po 11,67 %).


• Uzimajući u obzir obilježje dužina studiranja 55 % studenata opredijeljenih za poduzetništvo studira 5 i manje od 5 godina.


• Učešće zaposlenih u strukturi opredjeljenih za poduzetništvo je 4,92 %, dok su ostali nezaposleni.


• U odnosu na ukupne prosječne mjesečne prihode domaćinstava ispitanika opredijeljenih za poduzetništvo najveće je učešće domaćinstava sa prihodima ispod 500 KM (43,18 %), zatim sa prihodima od 500 do 1000 KM (36,36 %) i preko 1 000 KM (24,45 %).


• Od anketiranih ispitanika 60 % su članovi četvoročlanih domaćinstava, dok 21,67 % pripadaju domaćinstvima sa 2 i 3 člana i 18,33 % sa 5 i više članova.


• Od ukupno anketiranih ispitanika opredijeljenih za poduzetništvo 25,58 % potječu iz porodica gdje se već neko bavi biznisom.

Učešće ispitanika opredijeljenih za poduzetništvo s obzirom na mjesto prebivališta sa sela iznosi 34,43 %, a grada 65,57%.


• Hi-kvadrat testiranjem utvrđeno je da na razlike u opredjeljenjima studenata nakon diplomiranja  statistički značajno utječu spol ispitanika i završena srednja škola. 


• Takođe je utvrđeno da ne postoji statistički značajna razlika u namjerama studenata nakon diplomiranja s obzirom vrijeme studiranja, porodično iskustvo u biznisu i mjesto stanovanja. 

UMJESTO ZAKLJUČKA


Na osnovu prethodnih zaključaka mogu se izvesti određene preporuke vezane za Univerzitet. Da bi Univerzitet u Tuzli imao karakteristike poduzetničkog univerziteta neophodno bi bilo provesti slijedeće aktivnosti:


• Pravno-formalno i sadržajno Univerzitet profilirati poduzetnički uz kontinuirano usklađivanje nastavnih planova i programa po standardima koje prate evropski univerziteti.


• Zajedno sa drugim relevantnim razvojnim učesnicima, proaktivnim odnosom Univerzitet može utjecati na poboljšanje poduzetničkog ambijenta.


• Unaprijediti saradnju Univerziteta sa privredom kroz aplikativne naučno-istraživačke projekte. Posebno se fokusirati na razvoj poduzeništva i malih i srednjih preduzećima.


• Podržati i unaprijediti rad studentskih asocijacija koje bi podsticale studente na samoinicijativu i određene start-ups u različitim disciplinama. 


• Uvesti u nastavne planove svih fakulteta i odsjeka obavezne predmete iz oblasti poduzetništva i menadžmenta.


• Nastavne programe ovih predmeta obogatiti interaktivnim odnosom nastavnik - student i praktičnim radom studenata (samostalno i u grupama).


• Napraviti marketinški plan, odnosno plan promocije poduzetništva usmjeren na ciljnu grupu diplomaca i drugih studenata (učešće agencija, nevladinih organizacija, mikrokreditnih organizacija, banaka, vlade, uspješnih poduzetnika i sl.). 


• Formirati univerzitetski edukativni biznis-centar koji bi provodio edukaciju, trenaž i pružio praktičnu pomoć studentima opredijeljenim za poduzetništvo u realizaciji njihove poslovne ideje i koji bi kao takav predstavljao dugoročni projekat Univerziteta.


• Provoditi istraživanja među studentima o njihovim specifičnim potrebama vezanim za poduzetništvo i unaprjeđivati curriculum u odnosu na zahtjeve nove ekonomije.


• Obezbijediti dugoročnui finansijsku i tehničku pomoć međunarodnih institucija, Univerziteta i drugih zanteresiranih aktera za realizaciju ovakvih aktivnosti. 

�Projekt «Istraživanje potreba studenata Univerziteta u Tuzli za poduzetničkim znanjima» rađen je u okviru studije «Analiza ekonomskog stanja na Tuzlanskom kantonu, uloga Univerziteta u razvoju poduzetništva i opravdanost uspostavljanja biznis centra na Univerzitetu u Tuzli». Projekt je rađen pod rukovodstvom Zahirović S., gdje su anketari i saradnici na projektu bili studenati Ekonomskog fakulteta. Projekt je finansiralo «Ministarstvo inostranih poslova Republike Austrije» putem TALDI Tuzla 2004. godine.


� Nakon provedenog istraživanja, na Univerzitzetu u Tuzli, formiran je biznis centar koji provodi dodatnu edukaciju studenata iz biznisa i poduzetništva i finansijski podržava najbolje projekte. 





